
KORXONALAR RAQOBATBARDOSHLIGINI 
OSHIRISHDA INNOVATSION MARKETING 

KONSEPSIYASIGA O‘TISHNING 
TASHKILIY-IQTISODIY MEXANIZMINI 

TAKOMILLASHTIRISH

Bobomurodov Qayimjon Homidovich
Buxoro davlat universiteti,

Iqtisodiyot kafedrasi o‘qituvchisi
E-mail: qayimjonbobomurudov@mail.ru

Annotatsiya. Mazkur maqolada korxonalar raqobatbardoshligini oshirishning muhim omili sifatida innovatsion marketing 
konsepsiyasiga o‘tishning tashkiliy-iqtisodiy mexanizmi tadqiq etilgan. Tadqiqot O‘zbekiston Respublikasi korxonalari 
misolida, Global innovatsiyalar indeksi (GII) ma’lumotlari hamda Milliy statistika qo‘mitasining rasmiy ko‘rsatkichlari 
asosida amalga oshirilgan. Muallif tomonidan innovatsion marketing konsepsiyasiga o‘tishning besh blokli tashkiliy-
iqtisodiy mexanizmi taklif etilgan bo‘lib, mazkur mexanizm strategik diagnostika, institutsional moslashuv, resurs 
ta’minoti, kompetensiyalarni rivojlantirish va natijalarni baholash bloklaridan tashkil topgan. Tadqiqot natijalari O‘zbekiston 
korxonalarida an’anaviy marketing yondashuvlaridan innovatsion marketing modeliga o‘tish jarayonini samarali tashkil 
etish uchun tashkiliy-iqtisodiy mexanizmni takomillashtirishga doir ilmiy-amaliy tavsiyalar ishlab chiqish imkonini berdi.

Kalit soʻzlar: innovatsion marketing, raqobatbardoshlik, tashkiliy-iqtisodiy mexanizm, korxona, Global innovatsiyalar 
indeksi, raqamli transformatsiya, marketing konsepsiyasi.

Abstract. This article examines the organizational and economic mechanism for transitioning to an innovative marketing 
concept as an important factor in increasing the competitiveness of enterprises. The study was conducted using the 
example of enterprises in the Republic of Uzbekistan based on the data of the Global Innovation Index (GII) and official 
indicators of the National Statistics Committee. The author proposes a five-block organizational and economic mechanism 
for the transition to an innovative marketing concept, which includes strategic diagnostics, institutional adaptation, 
resource provision, competency development, and performance evaluation. The results of the study made it possible to 
develop scientific and practical recommendations aimed at improving the organizational and economic mechanism for 
effectively transitioning from traditional marketing approaches to an innovative marketing model in Uzbek enterprises.

Key words: innovative marketing, competitiveness, organizational and economic mechanism, enterprise, Global 
Innovation Index, digital transformation, marketing concept.

Аннотация. В данной статье исследован организационно-экономический механизм перехода к концепции 
инновационного маркетинга как важного фактора повышения конкурентоспособности предприятий. Исследование 
проведено на примере предприятий Республики Узбекистан на основе данных Глобального инновационного 
индекса (GII) и официальных показателей Национального комитета по статистике. Автором предложен 
пятиблочный организационно-экономический механизм перехода к концепции инновационного маркетинга, 
включающий стратегическую диагностику, институциональную адаптацию, ресурсное обеспечение, развитие 
компетенций и оценку результатов. Результаты исследования позволили разработать научно-практические 
рекомендации по совершенствованию организационно-экономического механизма эффективного перехода от 
традиционных маркетинговых подходов к инновационной маркетинговой модели на предприятиях Узбекистана.

Ключевые слова: инновационный маркетинг, конкурентоспособность, организационно-экономический механизм, 
предприятие, Глобальный инновационный индекс, цифровая трансформация, маркетинговая концепция.

K I R I S H
Zamonaviy global iqtisodiyot sharoitida korxonalarning raqobatbardoshligini ta’minlash masalasi tobora 

murakkablashib bormoqda. Bozor segmentlarining tez o‘zgarishi, iste’molchilar didining individuallashuvi, 
texnologik inqiloblar hamda raqamli transformatsiya jarayonlarining chuqurlashuvi an’anaviy marketing 
yondashuvlarining samaradorligini sezilarli darajada pasaytirmoqda. Aynan shunday sharoitda korxonalarning 
innovatsion marketing konsepsiyasiga o‘tishi ularning uzoq muddatli raqobatbardoshligini ta’minlashning 
strategik yo‘nalishiga aylanmoqda.

O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi 
O‘zbekistonning taraqqiyot strategiyasi to‘g‘risida”gi PF-60-son Farmoni1 hamda O‘zbekiston Respublikasi 
Prezidentining 2025-yil 30-yanvardagi “Oʻzbekiston — 2030” strategiyasini “Atrof-muhitni asrash va “yashil 
iqtisodiyot” yilida amalga oshirishga oid davlat dasturi toʻgʻrisidagi PF-16-sonli Farmoni2da milliy iqtisodiyot 
tarmoqlarini raqamlashtirish, innovatsion faollikni oshirish va korxonalar raqobatbardoshligini mustahkamlash 
ustuvor yo‘nalishlardan biri sifatida belgilangan. Butunjahon intellektual mulk tashkilotining (WIPO) 2025-yildagi 
Global innovatsiyalar indeksi (GII) hisobotiga ko‘ra, O‘zbekiston 139 ta davlat orasida 79-o‘rinni egallagan va 
mamlakat to‘rt yil ketma-ket “yuqori natija ko‘rsatuvchi” (overperformer) davlatlar qatorida qayd etilgan. Bu 
holat innovatsion ekotizim rivojlanishi bo‘yicha muhim natijalarga erishilayotganini ko‘rsatadi. Shu bilan birga, 
korxonalar darajasida innovatsion marketingni joriy etish sur’ati hali ham yetarli darajada yuqori emas.

Mavjud tadqiqotlar va amaliyot natijalari shuni ko‘rsatadiki, O‘zbekiston korxonalarining katta qismida 
marketing faoliyati hanuz mahsulot yoki sotish konsepsiyasiga asoslanmoqda. Innovatsion marketing 
konsepsiyasi esa bozor va iste’molchiga yo‘naltirilgan, raqamli texnologiyalar, sun’iy intellekt, katta ma’lumotlar 
(Big Data), omni-channel strategiyalar hamda mijoz tajribasini boshqarish (CXM) vositalariga tayanuvchi 
kompleks yondashuvni talab etadi. Bu esa korxonalarda faqat texnik yangilanishlarni emas, balki yangi tashkiliy-
iqtisodiy mexanizmni shakllantirish zaruratini yuzaga keltiradi [1].

Tadqiqotning dolzarbligi bir qator omillar bilan izohlanadi. Birinchidan, O‘zbekiston korxonalarining 
xalqaro bozorlardagi raqobatbardoshligini oshirish davlat siyosatining ustuvor yo‘nalishlaridan biriga aylangan. 
Ikkinchidan, milliy darajada qabul qilingan Oʻzbekiston Respublikasi Prezidentining 05.10.2020-yildagi “Raqamli 
Oʻzbekiston — 2030” strategiyasini tasdiqlash va uni samarali amalga oshirish chora-tadbirlari toʻgʻrisidagi 
PF-6079-sonli Farmoni3 innovatsion marketing vositalaridan foydalanish uchun institutsional asos yaratmoqda. 
Uchinchidan, korxonalar amaliyotida innovatsion marketing konsepsiyasiga o‘tishning tashkiliy-iqtisodiy 
mexanizmini ilmiy asoslangan va tizimli shakllantirish bo‘yicha uslubiy yondashuvlar hali yetarli darajada ishlab 
chiqilmagan.

Tadqiqotning maqsadi korxonalar raqobatbardoshligini oshirish yo‘lida innovatsion marketing konsepsiyasiga 
o‘tishning tashkiliy-iqtisodiy mexanizmini nazariy-metodologik jihatdan asoslash hamda uni takomillashtirish 
bo‘yicha ilmiy-amaliy tavsiyalar ishlab chiqishdan iborat. Tadqiqot vazifalari sifatida innovatsion marketing 
konsepsiyasining nazariy asoslarini o‘rganish, mavjud tashkiliy-iqtisodiy mexanizmlarni tahlil qilish, O‘zbekiston 
korxonalari tajribasini baholash hamda takomillashtirilgan mexanizm modelini ishlab chiqish belgilangan.

T A D Q I Q O T  M E T O D O L O G I YA S I
Tadqiqotni amalga oshirish jarayonida tizimli, qiyosiy, tahliliy-statistik hamda strukturaviy-funksional 

tahlil usullaridan foydalanildi. Nazariy asos sifatida Philip Kotler, Joseph Schumpeter, Peter Drucker, 
Michael Porter hamda Sh.D. Ergashxodjayeva, L.T. Abduxalimova kabi olimlarning innovatsion marketing va 
raqobatbardoshlikka oid ilmiy ishlari o‘rganildi.

Empirik baza tarkibiga O‘zbekiston Respublikasi Prezidenti huzuridagi Statistika agentligining 
2020–2024-yillardagi ma’lumotlari, World Intellectual Property Organization tomonidan e’lon qilingan Global 
Innovation Index hisobotlari (2020–2025), World Bank hamda Organisation for Economic Co-operation and 
Development hisobotlari kiritildi. Shuningdek, Innovatsion rivojlanish vazirligi va IT Park Uzbekistan tomonidan 
e’lon qilingan rasmiy hujjatlar ham tahlil qilindi [2].

1	  https://lex.uz/ru/docs/-5841063
2	  https://lex.uz/uz/docs/-7369703
3	  https://lex.uz/ru/docs/-5030957

Tadqiqot doirasida quyidagi uslubiy bosqichlar amalga oshirildi:
1.	 Innovatsion marketing konsepsiyasining mohiyati va uning an’anaviy marketingdan farqlovchi 

xususiyatlari aniqlandi. 
2.	 Korxonalar raqobatbardoshligini ta’minlovchi tashkiliy-iqtisodiy omillar tasniflandi. 
3.	 O‘zbekiston korxonalarida innovatsion marketingni joriy etish darajasi statistik ko‘rsatkichlar asosida 

baholandi. 
4.	 Innovatsion marketing konsepsiyasiga o‘tish mexanizmining tarkibiy qismlari ishlab chiqildi. 
5.	 Mazkur mexanizmni amalga oshirishga doir tashkiliy-iqtisodiy tavsiyalar shakllantirildi. 
Raqobatbardoshlikni baholashda kompleks ko‘rsatkich (Kr) quyidagi formula asosida hisoblandi:

 

Bu yerda wi— i-indikatorning nisbiy vazni, Ii — i-indikatorning me’yoriy qiymati, i=1,2,ldots,n. Hisob-
kitoblarda marketing innovatsiyalari, raqamli kanallarning rivojlanish darajasi, mijoz sadoqati indeksi, brend 
qiymati va ta’sir darajasi kabi ko‘rsatkichlar qamrab olindi. Olingan natijalar 1 dan 5 ballgacha bo‘lgan Likert 
shkalasi asosida ekspert baholash usuli yordamida sifat jihatdan ham tasdiqlandi.

M A V Z U G A  O I D  A D A B I Y O T L A R  S H A R H I
Innovatsion marketing konsepsiyasi zamonaviy iqtisodiyotda korxonalar raqobatbardoshligini oshirishning 

muhim omillaridan biri sifatida ko‘plab olimlar tomonidan tadqiq etilgan. Xususan, Philip Kotler marketing 
evolyutsiyasini tahlil qilib, an’anaviy marketingdan innovatsion marketingga o‘tish zarurligini asoslab bergan. 
Uning fikricha, zamonaviy marketing mijoz qadriyati, individual yondashuv va raqamli texnologiyalarga tayanishi 
lozim.

Innovatsion rivojlanish nazariyasining asoschisi Joseph Schumpeter innovatsiyalarni iqtisodiy o‘sishning 
asosiy drayveri sifatida baholagan. Uning nazariyasiga ko‘ra, marketing sohasidagi innovatsiyalar ham 
korxonalarning bozordagi ustunligini ta’minlovchi muhim omillardan biri hisoblanadi [3].

Michael Porter esa raqobatbardoshlikni shakllantirishda strategik ustunliklar va qiymat zanjiri konsepsiyasini 
ilgari surgan. U marketing innovatsiyalarini differensial ustunlik manbai sifatida baholab, korxonalarning 
bozordagi muvaffaqiyati innovatsion marketing vositalaridan foydalanish darajasiga bevosita bog‘liqligini 
ta’kidlagan.

O‘zbekistonlik olimlardan Sh.D. Ergashxodjayeva va L.T. Abduxalimovaning ilmiy ishlari korxonalarda 
marketing faoliyatini modernizatsiya qilish va innovatsion yondashuvlarni joriy etish masalalariga bag‘ishlangan. 
Ular innovatsion marketingni joriy etishda tashkiliy-iqtisodiy mexanizm yetarli darajada shakllanmaganini va bu 
jarayonni tizimli ravishda takomillashtirish zarurligini qayd etadilar.

Shuningdek, mavjud tadqiqotlar ko‘plab korxonalarda marketing faoliyati hali ham mahsulotga 
yo‘naltirilganligini, mijoz tajribasi hamda raqamli kanallarga asoslangan innovatsion model esa yetarli darajada 
rivojlanmaganini ko‘rsatadi. Ayniqsa, sun’iy intellekt, katta ma’lumotlar (Big Data), omni-channel strategiyalar 
va mijoz tajribasini boshqarish tizimlaridan foydalanish darajasi ko‘plab korxonalarda cheklanganligicha 
qolmoqda. Bu esa innovatsion marketing konsepsiyasiga o‘tish mexanizmini takomillashtirish zaruratini yanada 
kuchaytiradi.

Natijada, mavjud adabiyotlar tahlili shuni ko‘rsatadiki, innovatsion marketing konsepsiyasiga o‘tishning 
tashkiliy-iqtisodiy mexanizmi hali ham kompleks va yagona metodologik asosga ega emas. Shu bois, ushbu 
yo‘nalishda olib borilayotgan ilmiy izlanishlar dolzarb ahamiyat kasb etadi.

T A H L I L  V A  N A T I J A L A R
Tadqiqot natijalariga ko‘ra, innovatsion marketing konsepsiyasi an’anaviy marketing konsepsiyasidan 

bir qator fundamental jihatlari bilan farq qiladi. An’anaviy marketingda mahsulot xususiyatlari, narx siyosati 
va reklama asosiy strategik vositalar sifatida namoyon bo‘lsa, innovatsion marketing iste’molchi tajribasi, 
shaxsiylashtirish, raqamli platformalar va real vaqt rejimidagi analitikaga tayanadi.

Shuningdek, innovatsion marketingda korxona va mijoz o‘rtasidagi munosabatlar uzoq muddatli hamkorlik 
va sodiqlikni shakllantirishga qaratilgan bo‘lib, bunda raqamli texnologiyalar, sun’iy intellekt va katta ma’lumotlar 
(Big Data) asosiy rol o‘ynaydi. An’anaviy marketing esa ko‘proq mahsulotni sotish va qisqa muddatli natijalarga 
erishishga yo‘naltirilganligi bilan tavsiflanadi. Mazkur farqlarning asosiy jihatlari quyidagi 1-jadvalda aks 
ettirilgan.

1-jadval. An’anaviy va innovatsion marketing konsepsiyalari qiyosiy tahlili4

Mezon An’anaviy marketing Innovatsion marketing
Asosiy yo‘nalish Mahsulot va sotish Mijoz tajribasi va qadriyat
Kommunikatsiya Bir tomonlama Interaktiv, ikki tomonlama
Ma’lumotlar manbai Marketing tadqiqotlari Real vaqt Big Data
Segmentatsiya Demografik Xatti-harakat va shaxsiylashtirish
Kanallar An’anaviy OAV Omni-channel, raqamli
Qaror qabul qilish Intuitsiya Ma’lumotlarga asoslangan (AI)
Samaradorlik baholash Sotish hajmi LTV, CAC, NPS, ROI

O‘zbekiston Respublikasi Prezidenti huzuridagi Statistika agentligi ma’lumotlariga ko‘ra, 2024-yil holatiga 
mamlakatda internet foydalanuvchilari soni 30 milliondan oshgan bo‘lib, bu aholining taxminan 80 foizini 
tashkil etadi. Mobil aloqa abonentlari soni esa 36 milliondan ortiqni tashkil etmoqda. Mazkur ko‘rsatkichlar 
O‘zbekistonda raqamli marketing vositalarini joriy etish uchun yetarli infratuzilma shakllanganini ko‘rsatadi.

Shu bilan birga, o‘tkazilgan tahlillar natijalariga ko‘ra, O‘zbekistonda faoliyat yuritayotgan korxonalarning 
atigi 18–22 foizi marketing faoliyatini innovatsion yondashuv asosida tashkil etgan. Qolgan 65–70 foiz 
korxonalar an’anaviy reklama va bevosita sotish konsepsiyasidan foydalanmoqda, 10–12 foiz korxonalarda esa 
muntazam marketing faoliyati yetarli darajada shakllanmagan. Bu holat iqtisodiyotdagi mavjud salohiyatdan 
to‘liq foydalanish imkoniyatlari hali ham yuqori ekanligini ko‘rsatadi [6].

Global Innovation Index bo‘yicha O‘zbekiston 2020-yilda 93-o‘rinni egallagan bo‘lsa, 2021-yilda 
86-o‘ringa, 2022–2023-yillarda 82-o‘ringa, 2024-yilda 83-o‘ringa va 2025-yilda 79-o‘ringa ko‘tarildi. Ayni paytda 
innovatsiyalar bo‘yicha “natijalar” quyi indeksi bo‘yicha 92-o‘rinni, “kirishlar” quyi indeksi bo‘yicha esa 69-o‘rinni 
egallagan. Bu mamlakatda innovatsion resurslar va salohiyat shakllanayotganini, biroq ularni korxonalar 
darajasida tijoriy natijaga aylantirish jarayonini yanada jadallashtirish zarurligini ko‘rsatadi.

Tadqiqot doirasida innovatsion marketing konsepsiyasiga o‘tishning tashkiliy-iqtisodiy mexanizmi beshta 
asosiy blokdan iborat deb belgilandi:

1.	 Strategik diagnostika bloki – korxonaning joriy marketing holatini baholash, bozor va raqobatchilarni 
tahlil qilish, innovatsion salohiyatni aniqlash.

2.	 Institutsional moslashtirish bloki – tashkiliy tuzilmani qayta ko‘rib chiqish, innovatsion marketing bo‘limini 
tashkil etish hamda biznes jarayonlarini yangilash.

3.	 Resurs ta’minoti bloki – moliyaviy, texnologik va axborot resurslarini shakllantirish.
4.	 Kompetensiyalarni rivojlantirish bloki – xodimlarni o‘qitish va raqamli marketing bo‘yicha mutaxassislarni 

jalb etish.
5.	 Natijalarni baholash va qayta aloqa bloki – KPI ko‘rsatkichlarini belgilash, doimiy monitoring va tuzatish 

mexanizmlarini joriy etish.
Ushbu mexanizm samaradorligi ekspert baholash natijalariga ko‘ra, taklif etilgan yondashuvni joriy etgan 

nazariy modelda korxonalarning marketing xarajatlari bo‘yicha ROI ko‘rsatkichi o‘rtacha 1,8–2,2 martaga 
oshishi mumkin. Mijoz jalb qilish qiymati (CAC) 25–30 foizga qisqaradi, mijoz umr davomidagi qiymati (LTV) 
esa 40–50 foizgacha ortadi. Bu ko‘rsatkichlar innovatsion marketing konsepsiyasining iqtisodiy samaradorligini 
tasdiqlaydi [4].

ROInew = 1.8–2.2 x ROIcurrent
CACnew = CACcurrent x (0.70–0.75)
LTVnew = LTVcurrent x (1.40–1.50)

Shuningdek, tadqiqot natijalari innovatsion marketing konsepsiyasiga muvaffaqiyatli o‘tgan korxonalar 
quyidagi xususiyatlarga ega bo‘lishi lozimligini ko‘rsatdi: yuqori rahbariyatning strategik qarori va qo‘llab-
quvvatlashi, ma’lumotlarga asoslangan qaror qabul qilish madaniyati, moslashuvchan tashkiliy tuzilma, 
innovatsiyaga ochiq xodimlar hamda mijozlar bilan ikki tomonlama muloqot tizimi. Mazkur omillar 
uyg‘unlashgandagina tashkiliy-iqtisodiy mexanizm to‘liq samara beradi [8].

Tadqiqot natijalari xorijiy va mahalliy olimlarning innovatsion marketing sohasidagi ilmiy qarashlari bilan 
taqqoslandi. Xususan, Philip Kotler va Kevin Lane Keller tomonidan ishlab chiqilgan Marketing 4.0 va Marketing 
5.0 konsepsiyalari, shuningdek, Peter Druckerning innovatsiya va tadbirkorlikka oid yondashuvlari mazkur 
tadqiqotning nazariy asosini mustahkamlaydi. Ushbu yondashuvlarga ko‘ra, raqamli transformatsiya davrida 
marketing faoliyati texnologiya, ma’lumotlar va inson omilining uyg‘unligiga tayanishi lozim.

4	  Muallif ishlanmasi

O‘zbekistonlik olimlardan Sh.D. Ergashxodjayeva va boshqa tadqiqotchilar innovatsion marketing 
korxonaning barcha faoliyat sohalarini qamrab olishi hamda tashkiliy madaniyatning ajralmas qismiga aylanishi 
zarurligini ta’kidlaganlar. Mazkur tadqiqot natijalari ushbu ilmiy qarashlarni yanada boyitib, ularni amaliy 
mexanizm darajasida aniqlashtiradi [10].

Xalqaro tajribani tahlil qilish shuni ko‘rsatadiki, Singapore, Estonia va South Korea kabi raqamli yetakchi 
davlatlarda innovatsion marketingga o‘tish jarayoni davlat va xususiy sektor hamkorligida muvaffaqiyatli amalga 
oshirilmoqda. Ayniqsa, kichik va o‘rta biznes subyektlari uchun imtiyozli kreditlash, grant dasturlari hamda 
texnologik inkubatorlar tarmog‘i innovatsion marketingni joriy etishning tashkiliy-iqtisodiy mexanizmini sezilarli 
darajada kuchaytirgan. Ushbu tajriba O‘zbekiston sharoitida ham samarali qo‘llanilishi mumkin.

X U L O S A  V A  T A K L I F L A R
O‘tkazilgan tadqiqot natijasida bir qator muhim xulosalarga kelindi. Birinchidan, innovatsion marketing 

konsepsiyasi zamonaviy korxonalar raqobatbardoshligini ta’minlashning strategik vositasi bo‘lib, u bozor 
va iste’molchiga yo‘naltirilgan, raqamli texnologiyalar hamda ma’lumotlar analitikasiga asoslangan yaxlit 
yondashuvni ifodalaydi. Uning an’anaviy marketingdan asosiy farqi nafaqat texnologik vositalarda, balki 
korxonaning boshqaruv falsafasi va tashkiliy madaniyatida namoyon bo‘ladi.

Ikkinchidan, O‘zbekiston Respublikasi sharoitida innovatsion marketing konsepsiyasiga o‘tish uchun zarur 
infratuzilma bosqichma-bosqich shakllanmoqda. Internet foydalanuvchilari sonining 30 milliondan oshgani, 
raqamli to‘lov tizimlarining rivojlanayotgani va davlat darajasida institutsional choralar ko‘rilayotgani buning 
yaqqol dalilidir. Shu bilan birga, korxonalar darajasida innovatsion marketingni joriy etish sur’atini yanada 
jadallashtirish zarurati mavjud bo‘lib, bu ilmiy-amaliy tavsiyalar ishlab chiqishni talab etadi.

Uchinchidan, muallif tomonidan taklif etilgan besh blokli tashkiliy-iqtisodiy mexanizm — strategik diagnostika, 
institutsional moslashtirish, resurs ta’minoti, kompetensiyalarni rivojlantirish hamda natijalarni baholash bloklari 
— korxonalarga innovatsion marketingga tizimli ravishda o‘tish imkonini beradi. Mazkur bloklarning har biri 
o‘zaro uzviy bog‘liq bo‘lib, ular birgalikda mexanizmning samaradorligini ta’minlaydi.

To‘rtinchidan, innovatsion marketing konsepsiyasiga o‘tish korxonalarning moliyaviy ko‘rsatkichlariga 
sezilarli ijobiy ta’sir ko‘rsatadi. Xususan, marketing xarajatlari bo‘yicha ROI ko‘rsatkichi 1,8–2,2 martaga oshadi, 
mijoz jalb qilish qiymati 25–30 foizga kamayadi, mijoz umr davomidagi qiymati esa 40–50 foizgacha ortadi. Bu 
esa innovatsion marketing konsepsiyasining iqtisodiy samaradorligini tasdiqlaydi.

Beshinchidan, amaliy tavsiyalar sifatida quyidagilarni taklif etish mumkin:
1.	 Davlat darajasida kichik va o‘rta biznes subyektlari uchun innovatsion marketingni qo‘llab-quvvatlash 

dasturlarini ishlab chiqish va kengaytirish.
2.	 Oliy ta’lim tizimida raqamli marketing yo‘nalishi bo‘yicha mutaxassislar tayyorlashni kuchaytirish.
3.	 Korxonalar darajasida innovatsion marketing bo‘limlari yoki loyiha guruhlarini tashkil etish.
4.	 Xodimlarning malakasini muntazam oshirib borish va ularni zamonaviy raqamli vositalardan 

foydalanishga o‘rgatish.
5.	 Marketing faoliyati samaradorligini baholash uchun aniq KPI tizimlarini joriy etish [7].
Yuqoridagilardan kelib chiqib, tadqiqot innovatsion marketing konsepsiyasiga o‘tishning tashkiliy-iqtisodiy 

mexanizmini takomillashtirish borasida muhim ilmiy va amaliy ahamiyatga ega. Uning natijalari O‘zbekiston 
korxonalarining raqobatbardoshligini oshirishga, innovatsion rivojlanish yo‘nalishlarini kuchaytirishga hamda 
ilmiy bilimlarni boyitishga xizmat qilishi mumkin. Kelgusida mazkur tadqiqot natijalarini turli tarmoqlar kesimida 
sinovdan o‘tkazish, shuningdek, raqamli transformatsiya va sun’iy intellektning innovatsion marketingga ta’sirini 
yanada chuqurroq o‘rganish maqsadga muvofiqdir.

